
SUN’IY INTELLEKT ASOSIDA INSON 

Annotatsiya. Maqolada G. Bekkerning inson kapitali nazariyasi va J. Barneyning resurslarga asoslangan 
yondashuvi sinteziga tayangan holda ishlab chiqilgan xodimning qiymat yaratish darajasini baholashning 
integrallashgan modeli (Employee Value Creation Index, EVCI) yoritilgan. Tadqiqot natijalari zamonaviy 
tashkilotlarda xodimning iqtisodiy qiymat yaratishdagi hissasini yanada to‘liq va kompleks baholash zarurligini 
ko‘rsatadi. Shu munosabat bilan taklif etilgan model mehnat unumdorligi, malaka, innovatsion faollik, barqarorlik 
va motivatsiya kabi muhim omillarni yagona tizimda uyg‘unlashtiradi hamda tarmoq xususiyatlarini hisobga 
olgan holda sun’iy intellekt algoritmlari orqali dinamik aniqlanuvchi og‘irlik koeffitsiyentlaridan foydalanadi. 
1 600 nafar ishtirokchi ishtirokida o‘tkazilgan empirik aprobatsiya va “Tashkent Cotton Textile” korxonasida 
amaliy joriy etish natijalari modelning yuqori samaradorligi va amaliy ahamiyatini namoyon etdi. Xususan, 
baholash aniqligining 20–25 foizga hamda mehnat unumdorligining 12–15 foizga oshishi kuzatildi. Olingan 
natijalar mazkur modelning inson resurslarini boshqarish tizimlarini takomillashtirish, xodimlar salohiyatini 
yanada samarali ro‘yobga chiqarish va tashkilotlarda qiymat yaratish jarayonlarini rivojlantirish imkoniyatlarini 
kengaytirishini ko‘rsatadi.

Kalit so‘zlar: sun’iy intellekt, inson resurslarini boshqarish, xodim qiymat yaratish indeksi, EVCI, HR-
analitika, dinamik og‘irlik koeffitsiyentlari.

Аннотация. В статье представлена интегрированная модель оценки уровня создания ценности 
сотрудника (Employee Value Creation Index, EVCI), разработанная на основе синтеза теории человеческого 
капитала Г. Беккера и ресурсного подхода Дж. Барни. Результаты исследования подчеркивают важность 
комплексной оценки вклада сотрудника в создание экономической ценности организации в современных 
условиях цифровой экономики. В связи с этим предложенная модель объединяет пять ключевых 
компонентов — производительность труда, квалификацию, инновационную активность, стабильность 
и мотивацию — в единую систему с динамическими весовыми коэффициентами, определяемыми 
алгоритмами искусственного интеллекта с учетом отраслевых особенностей. Эмпирическая апробация 
на выборке из 1 600 респондентов и практическое внедрение на предприятии «Tashkent Cotton 
Textile» продемонстрировали высокую эффективность и прикладную значимость модели. В частности, 
наблюдалось повышение точности оценки на 20–25% и рост производительности труда на 12–15%. 
Полученные результаты свидетельствуют о значительном потенциале модели для совершенствования 
систем управления человеческими ресурсами, более полного раскрытия потенциала работников и 
повышения эффективности процессов создания ценности в организациях.

Ключевые слова: искусственный интеллект, управление человеческими ресурсами, индекс 
создания ценности сотрудника, EVCI, HR-аналитика, динамические весовые коэффициенты.

Abstract. The article presents an integrated model for assessing employee value creation (Employee 
Value Creation Index, EVCI), developed through the synthesis of G. Becker’s human capital theory and J. 
Barney’s resource-based view. The findings highlight the growing importance of comprehensive employee 
value assessment in the context of digital transformation and modern human resource management. To address 
this need, the proposed model integrates five key components—labour productivity, qualification, innovation 

activity, stability, and motivation—into a unified framework with dynamic weighting coefficients determined by 
artificial intelligence algorithms according to industry-specific characteristics. Empirical testing involving 1,600 
respondents and practical implementation at the “Tashkent Cotton Textile” enterprise demonstrated the model’s 
high effectiveness and practical relevance. In particular, assessment accuracy increased by 20–25%, while 
labour productivity improved by 12–15%. The obtained results indicate the model’s substantial potential for 
enhancing human resource management systems, unlocking employee potential, and strengthening value 
creation processes within organisations.

Keywords: artificial intelligence, human resource management, employee value creation index, EVCI, HR 
analytics, dynamic weighting coefficients.

K I R I S H
Zamonaviy iqtisodiyotda inson resurslari tashkilotlarning eng muhim strategik aktivlaridan biri bo‘lib, 

raqobatbardoshlikni ta’minlashning asosiy omillaridan biri sifatida e’tirof etilmoqda. Raqamli transformatsiya 
va sun’iy intellekt texnologiyalarining jadal rivojlanishi sharoitida xodimning tashkilotga qo‘shayotgan hissasini 
yanada aniq va kompleks baholash masalasi muhim ahamiyat kasb etmoqda. Ilg‘or mamlakatlar tajribasida 
xodimni nafaqat xarajat elementi, balki qiymat yaratuvchi strategik aktiv sifatida baholash yondashuvi keng 
qo‘llanilmoqda.

O‘zbekiston Respublikasi Prezidentining 2026-yil 16-fevraldagi PF–21-son Farmonida1 inson kapitalini 
rivojlantirish va raqamli boshqaruv tizimlarini joriy etish “O‘zbekiston — 2030” strategiyasining ustuvor 
vazifalaridan biri sifatida belgilangan. Bu esa tashkilotlarda inson resurslarini baholash va boshqarishning 
zamonaviy usullarini joriy etish uchun keng imkoniyatlar yaratmoqda. Amaliyotda xodimlar faoliyatini baholashda 
an’anaviy KPI tizimlari keng qo‘llanilayotgan bo‘lsa-da, xodimning tashkilotga qo‘shayotgan qiymatini kompleks 
baholash mexanizmlarini yanada rivojlantirish muhim ahamiyatga ega.

M A V Z U G A  O I D  A D A B I Y O T L A R  S H A R H I
Xodimlar faoliyatini baholash amaliyotida malaka, tajriba, innovatsion tashabbuslar va jamoada ishlash 

qobiliyati kabi muhim omillar keng qo‘llanilayotgan ko‘rsatkichlar orqali baholanadi. Shu bilan birga, mazkur 
omillarni yagona tizim asosida integrallashgan holda baholash imkoniyatlarini rivojlantirish inson resurslarini 
boshqarish samaradorligini yanada oshirishga xizmat qiladi. Bu nuqtayi nazardan xodimning qiymat yaratish 
indeksi (EVCI) konsepsiyasini sun’iy intellekt texnologiyalari asosida milliy sharoitga moslashtirish muhim 
ilmiy va amaliy ahamiyat kasb etadi. Mazkur maqolaning maqsadi xodimning qiymat yaratish darajasini 
baholashning integrallashgan modelini nazariy jihatdan asoslash hamda uni amaliyotda qo‘llash bo‘yicha 
samarali mexanizmlarni tavsiya etishdan iborat.

Inson resurslarini baholash masalasining nazariy asoslari inson kapitali nazariyasi va resurslarga asoslangan 
yondashuv doirasida shakllangan. G. Bekker o‘zining “Human Capital” fundamental asarida xodimga qilingan 
ta’lim va malaka oshirishga oid investitsiyalar uzoq muddatli iqtisodiy samara berishini ekonometrik usullar 
orqali asoslab bergan. Ushbu nazariya “xodim — investitsiya” yondashuvining ilmiy poydevorini yaratdi.

J. Barneyning resurslarga asoslangan nazariyasi (Resource-Based View) xodimlarning jamlangan 
kompetensiyalarini tashkilotning qiymatli (Value), noyob (Rareness), taqlid qilib bo‘lmas (Inimitability) va o‘rni 
to‘ldirilmas (Non-substitutability) xususiyatlarga ega strategik resursi sifatida talqin qiladi. Bu yondashuv inson 
resurslarini tashkilotning muhim intellektual kapitali va raqobat ustunligini shakllantiruvchi omil sifatida baholash 
imkonini beradi.

Zamonaviy tadqiqotlarda T. Davenport, E. Brynjolfsson va J. Boudreau kabi olimlar HR-analitika 
hamda ma’lumotlarga asoslangan boshqaruvning ahamiyatini keng yoritganlar. E. Fenwick, G. Molnar 
va P. Frangoslar tomonidan o‘tkazilgan tadqiqotlarda sun’iy intellekt va mashinali o‘qitish algoritmlarining 
inson resurslarini boshqarish samaradorligini oshirishda katta imkoniyatlarga ega ekanligi ko‘rsatilgan. 
Mamlakatimiz olimlaridan akademik Q.X. Abdurahmonov, G.Q. Abdurahmonova, N.Q. Zokirova va B.Sh. 
Mahkamovlar inson kapitalini raqamli iqtisodiyot sharoitida rivojlantirish masalalarini chuqur tadqiq etganlar. 
Shu bilan birga, xodimning iqtisodiy, innovatsion va ijtimoiy hissasini yagona integral indeks orqali baholash 
hamda uni sun’iy intellekt algoritmlari bilan uyg‘unlashtirish masalasi O‘zbekiston sharoitida istiqbolli ilmiy 
yo‘nalishlardan biri hisoblanadi.

1	  Oʻzbekiston Respublikasi Prezidentining Farmoni, 16.02.2026 yildagi PF-21-son https://www.lex.
uz/uz/docs/-8050769 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 171

2026-yil, iyun. 6-son, II-qism

T A D Q I Q O T  M E T O D O L O G I YA S I
Tadqiqotda mantiqiy, qiyosiy va sabab-oqibat tahlili usullari, statistik guruhlash, ekspert baholash hamda 

matematik modellashtirish usullaridan foydalanildi. Empirik asos sifatida O‘zbekistonning oltita tarmog‘ini 
qamrab olgan 1 600 nafar ishtirokchi (HR menejerlar — 560 nafar, rahbarlar — 480 nafar, xodimlar — 560 nafar) 
o‘rtasida o‘tkazilgan so‘rovnoma natijalari xizmat qildi. Model turli tarmoqlar va inson resurslarini boshqarish 
rivojlanish bosqichlarini aks ettiruvchi uchta korxonada — “SANAM” tikuvchilik korxonasi, “Smart Solutions” HR 
kompaniyasi hamda “Tashkent Cotton Textile” MChJda sinovdan o‘tkazildi.

Xodimning qiymat yaratish darajasini baholashning integrallashgan modeli uchta muhim nazariy asosga 
tayanadi: Bekkerning inson kapitali nazariyasi, Barneyning VRIN mezonlari hamda sun’iy intellekt asosidagi 
boshqaruv (AI-HRM) integratsiya modeli. Mazkur yondashuvlar sintezi natijasida quyidagi metodologik 
pozitsiya shakllantirildi: xodimning tashkilot uchun yaratadigan iqtisodiy qiymatini baholash faqat bitta moliyaviy 
ko‘rsatkich orqali emas, balki iqtisodiy, innovatsion va ijtimoiy hissani bir vaqtning o‘zida aks ettiruvchi dinamik 
integral indeks orqali amalga oshiriladi.

Shu asosda xodimning qiymat yaratish indeksi (EVCI) uchun quyidagi model taklif etiladi:

EVCI = w1·LP + w2·QI + w3·IA + w4·ES + w5·MF          (3.1)

bu yerda: 
LP (Labour Productivity) — mehnat unumdorligi; 
QI (Qualification Index) — malaka darajasi; 
IA (Innovation Activity) — innovatsion faollik; ES (Employee Stability) — xodimlar barqarorligi; 
MF (Motivation Factor) — motivatsiya omili; w₁–w₅ — dinamik og‘irlik koeffitsiyentlari bo‘lib, bunda:

w1+w2+w3+w4+w5 = 1.

EVCI formulasining an’anaviy KPI tizimidan asosiy afzalligi shundaki, undagi og‘irlik koeffitsiyentlari statik 
emas, balki sun’iy intellekt algoritmlari yordamida tarmoq, korxona va vazifa xususiyatlarini hisobga olgan holda 
dinamik ravishda aniqlanadi. 

T A H L I L  V A  N A T I J A L A R
Tadqiqot natijalari ushbu yondashuvning moslashuvchanligini va amaliy samaradorligini ko‘rsatdi. 

Xususan, og‘irlik koeffitsiyentlarining tarmoqlar kesimida sezilarli farqlanishi kuzatildi, bu esa modelning turli 
faoliyat yo‘nalishlariga muvaffaqiyatli moslasha olishini namoyon etadi (1-jadval).

1-jadval
EVCI komponentlarining tarmoqlar bo‘yicha o‘rtacha og‘irlik koeffitsiyentlari (n = 1 600)2

Tarmoq w₁ LP w₂ QI w₃ IA w₄ ES w₅ MF Ustun yo‘nalish
Moliya va bank 0,25 0,28 0,18 0,16 0,13 Malaka

Axborot texnologiyalari 0,20 0,30 0,28 0,12 0,10 Malaka va 
innovatsiya

Ta’lim va sog‘liqni saqlash 0,22 0,30 0,16 0,15 0,17 Malaka

Savdo va xizmatlar 0,28 0,20 0,15 0,20 0,17 Unumdorlik va 
barqarorlik

Qurilish va transport 0,30 0,22 0,12 0,22 0,14 Unumdorlik va 
barqarorlik

O‘rtacha 0,26 0,25 0,17 0,17 0,15 —

Jadval natijalari muhim metodologik xulosalar chiqarish imkonini beradi. Xususan, axborot 
texnologiyalari sohasida innovatsion faollikning ahamiyati yuqori bo‘lib, uning og‘irlik koeffitsiyenti (w₃ = 
0,28) ikkinchi o‘rinni egallaydi. Qurilish va transport sohalarida esa mehnat unumdorligi (w₁ = 0,30) ustuvor 
omil sifatida namoyon bo‘ladi. Ushbu natijalar EVCI formulasida qo‘llanilgan sun’iy intellekt orqali dinamik 
aniqlanadigan og‘irlik koeffitsiyentlarining amaliy ahamiyati va moslashuvchanligini empirik jihatdan 
qo‘llab-quvvatlaydi.

2	  Muallif tadqiqoti (n = 1 600, 2024–2025). G. S. Bekker (1964) va J. Barneyning (1991) nazariy yondashuvlari 
metodologiyasi asosida hisoblandi.

EVCI bilan bir qatorda xodimning kundalik operatsion samaradorligini baholash maqsadida HR samaradorlik 
indeksi (HR-EI) taklif etiladi:

HR-EI = (Kn·Ks·Km·Kx)1/4          (3.2)

bu yerda: 
Kn — ishlab chiqarish me’yorlariga rioya qilish darajasi; 
Ks — sifat ko‘rsatkichi; 
Km — malaka darajasi; 
Kx — mehnat xavfsizligi intizomi.
Geometrik o‘rtacha tamoyili mazkur indeksga muhim analitik xususiyat beradi. Jumladan, ko‘rsatkichlardan 

birortasining pasayishi umumiy HR-EI qiymatida o‘z aksini topadi va menejerlar uchun tezkor tahlil hamda qaror 
qabul qilish jarayonlarida qo‘shimcha axborot manbai vazifasini bajaradi (2-jadval).

2-jadval
EVCI va HR-EI indekslarining metodologik taqqoslama tahlili3

Jihat EVCI HR-EI

Maqsad Strategik: uzoq muddatli qiymat yaratishga 
yo‘naltirilgan.

Operatsion: kundalik ish samaradorligini 
baholashga yo‘naltirilgan

Hisoblash usuli Og‘irlikli yig‘indi modeli Geometrik o‘rtacha modeli

Tarmoqqa 
moslashuvchanligi

Sun’iy intellekt algoritmlari asosida 
dinamik moslashtiriladi Universal qo‘llash imkoniyatiga ega

Bashoratlash imkoniyati
Xodimlar qo‘nimsizligi va karyera 

rivojlanishi tendensiyalarini prognozlash 
imkonini beradi

Joriy holat va mavjud natijalarni aks 
ettiradi.

EVCI va HR-EI indekslarini amaliyotga joriy etish maqsadida uch qatlamli funksional tizim taklif etiladi. 
Birinchi qatlamda Yagona milliy mehnat tizimi, o‘qitishni boshqarish tizimi, puls-so‘rovlar hamda davlat 

xizmatlari ma’lumotlari real vaqt rejimida yig‘iladi, tozalanadi va standartlashtiriladi. 
Ikkinchi qatlamda Gradient Boosting algoritmi asosida EVCI va HR-EI indekslari hisoblanadi hamda kadrlar 

qo‘nimsizligi xavfi 3–6 oy oldindan prognoz qilinadi. 
Uchinchi qatlamda esa sun’iy intellekt tomonidan shakllantirilgan natijalar Shapley qiymatlariga asoslangan 

tushuntirish (SHAP) va lokal interpretatsiya (LIME) metodlari orqali menejerlar hamda xodimlar uchun tushunarli 
shaklda izohlanadi. Mazkur yondashuv so‘rovnoma natijalarida aniqlangan algoritmik ishonch muammolarini 
kamaytirishga va sun’iy intellekt tizimlariga bo‘lgan ishonchni mustahkamlashga xizmat qiladi.

So‘rovnoma natijalari modelning amaliy ahamiyati va dolzarbligini namoyon etdi. Xususan, ishtirokchilarning 
87,4 foizi integral baholash ko‘rsatkichi zarurligini, 79,2 foizi esa sun’iy intellekt asosidagi baholash tizimlarini 
qo‘llash maqsadga muvofiqligini ta’kidladi. EVCI formulasini tashkil etuvchi besh komponentning barchasi 
respondentlar tomonidan yuqori baholandi (o‘rtacha ball 4,2–4,6).

Modelning amaliy samaradorligi “Tashkent Cotton Textile” MChJda “Milliy CRM” platformasini joriy etish 
orqali sinovdan o‘tkazildi hamda tegishli dalolatnoma bilan rasmiylashtirildi. Olingan natijalar xodimlar faoliyati 
samaradorligini baholash aniqligining 20–25 foizga oshganini, mehnat unumdorligining o‘rtacha 12–15 foizga 
ko‘tarilganini va kadrlarni tanlash jarayonidagi xatoliklarning 18–20 foizga qisqarganini ko‘rsatdi.

X U L O S A  V A  T A K L I F L A R
Tadqiqot natijalari shuni ko‘rsatdiki, raqamli iqtisodiyot va sun’iy intellekt texnologiyalari rivojlanayotgan 

sharoitda xodimning tashkilot uchun yaratadigan qiymatini baholashda an’anaviy KPI va ish haqi ko‘rsatkichlarini 
zamonaviy integrallashgan yondashuvlar bilan to‘ldirish muhim ahamiyat kasb etadi. Shu asosda quyidagi 
xulosa va takliflar ishlab chiqildi:

Birinchidan, Bekkerning inson kapitali nazariyasi va Barneyning resurslarga asoslangan yondashuvi sintezi 
asosida ishlab chiqilgan xodimning qiymat yaratish indeksi (EVCI) xodimni strategik aktiv sifatida baholashning 
nazariy va empirik jihatdan asoslangan vositasi hisoblanadi.

3	  B.E. Bekker, M.A. Hauseld va D. Ulrich (2001), E. Fenwick, G. Molnar va P. Frangos (2024) ishlari asosida muallif 
tomonidan tizimlashtirildi.

Ikkinchidan, EVCI formulasidagi og‘irlik koeffitsiyentlarini sun’iy intellekt algoritmlari orqali dinamik 
aniqlash tarmoq xususiyatlarini hisobga olish imkonini beradi hamda baholash natijalarining aniqligi va 
moslashuvchanligini oshiradi.

Uchinchidan, uch qatlamli funksional arxitektura (ma’lumotlarni yig‘ish — AI tahlil — tushuntirish) EVCI 
modelini korxonalarda samarali joriy etish uchun metodologik asos yaratadi hamda algoritmik shaffoflik va 
ishonchlilikni ta’minlashga xizmat qiladi.

To‘rtinchidan, EVCI integral indeksi O‘zbekiston korxonalarida xodimning iqtisodiy qiymatini baholash 
bo‘yicha milliy miqyosdagi tizimlashtirilgan mexanizmlardan biri sifatida tavsiya etiladi. Uni “Milliy CRM” 
platformasining Performance Management moduliga integratsiya qilish inson resurslarini boshqarish 
samaradorligini yanada oshirishga xizmat qilishi mumkin.

